
Høyringsbrev – forslag til forskrift om rapportering av tal på barn, barna sin alder og 
avtalt opphaldstid frå private barnehagar til Sula kommune 

Levekårsutvalet i Sula kommune har vedteke å sende Forslag til forskrift om rapportering 
om tal på barn, barna sin alder og avtalt opphaldstid frå private barnehagar til Sula 
kommune på offentleg høyring. Forskrifta skal regulere lokale rapporteringstidspunkt 
som skal leggjast til grunn ved berekning og justering av kommunalt tilskot til private 
barnehagar i kommunen.  

Høyringsperioden er seks veker, og høyringsfristen er 23.11.2026. 

Høyringsfråsegner skal sendast til Sula kommune innan fristen. 

Bakgrunn for høyringa 

Det er vedteke endringar i barnehagelova og forskrift om finansiering av private 
barnehagar. Endringane inneber at dersom kommunen ønskjer fleire 
rapporteringstidspunkt for private barnehagar enn den nasjonale rapporteringa til 
Utdanningsdirektoratet per 15. desember, må dette fastsetjast i lokal forskrift.  

Sula kommune har tidlegare hatt lokale rutinar for berekning av tilskot til private 
barnehagar. I desse rutinane har kommunen nytta eit ekstra lokalt teljetidspunkt per 1. 
august, i tillegg til rapportering per 15. desember. Kommunen har vidare hatt eigne 
rutinar for rapportering og tilskot til barn fødde i september, oktober og november som 
etter barnehagelova har rett til barnehageplass frå den månaden dei fyller eitt år.  

Som følgje av nytt regelverk er det ikkje lenger tilstrekkeleg å regulere slike 
rapporteringstidspunkt gjennom lokale rutinar eller retningslinjer. Dersom kommunen 
skal vidareføre rapportering utover den nasjonale rapporteringa, må dette fastsetjast i 
forskrift.  

Forslaget som no vert sendt på høyring gjeld utelukkande rapportering i private 
barnehagar knytt til berekningsgrunnlaget for kommunalt tilskot. 

Kva forskriftsforslaget gjeld 

Forslaget til forskrift regulerer kva rapporteringstidspunkt som skal leggjast til grunn for 
berekning og justering av tilskot til private barnehagar i Sula kommune. Det vert foreslått 
å innføre følgjande rapporteringstidspunkt: 

• 15. desember året før tilskotsåret, basert på rapportering i årsmelding (lovpålagt) 

• 1. september i tilskotsåret, etter kommunen sine rapporteringsrutinar  

Rapportering per 15. desember skal danne grunnlag for kommunalt tilskot for perioden 
1. januar til 31. august. Rapportering per 1. september skal danne grunnlag for 
kommunalt tilskot for perioden 1. september til 31. desember.  



Rapporteringa omfattar opplysningar som inngår i berekningsgrunnlaget for tilskot, 
mellom anna: 

• tal på barn 

• barna sin alder 

• avtalt opphaldstid  

Forslaget inneber i hovudsak ei vidareføring av kommunen sitt prinsipp om to 
rapporteringstidspunkt, men med tilpassing til gjeldande regelverk og med 1. september 
som lokalt rapporteringstidspunkt. 

Kommunen si vurdering 

Sula kommune vurderer det som føremålstenleg å fastsetje 1. september som lokalt 
rapporteringstidspunkt i forskrift. 

Tidlegare praksis med teljedato 1. august hadde som formål å fange opp endringar ved 
oppstart av nytt barnehageår. Erfaring viser likevel at barnetalet ofte ikkje er endeleg 
avklart ved oppstart i august, og at det skjer endringar i løpet av dei første vekene av 
barnehageåret. Eit teljetidspunkt per 1. september gir difor eit meir presist og oppdatert 
grunnlag for berekning av tilskot. 

Forslaget inneber samstundes ei forenkling samanlikna med tidlegare ordning. 
Kommunen har til no hatt eigne rutinar for rapportering og kompensasjon for barn fødde 
i september, oktober og november. Dersom gjeldande praksis skulle vidareførast 
innanfor ramma av nytt regelverk, ville det vere nødvendig å etablere rapportering i fleire 
månader i perioden august til november for å sikre eit oppdatert grunnlag for 
tilskotsberekning. Dette ville medføre auka administrasjon både for kommunen og dei 
private barnehagane.  

Framlegget vil òg harmonisere praksisen i Sula kommune med praksisen i Ålesund 
kommune, som har lagt opp til rapportering per 1. september. Ei slik harmonisering vert 
vurdert som føremålstenleg. Fleire barn busette i Sula går i barnehage i Ålesund, og 
tilsvarande går barn frå Ålesund i barnehagar i Sula. Felles rapporteringstidspunkt vil 
bidra til større føreseielegheit og meir einsarta forvaltningspraksis i regionen.  

Kommunen vurderer at framlegget gir eit godt og oppdatert grunnlag for berekning av 
tilskot, samstundes som ordninga er enkel å praktisere og gir føreseielege rammer for 
dei private barnehagane. 

Høyringsinnspel 

Sula kommune ønskjer innspel til forskriftsforslaget før saka vert lagt fram for endeleg 
politisk behandling. 

Det er særleg ønskjeleg med innspel på: 



• om forskriftsutkastet er tydeleg og praktisk gjennomførbart 

• om rapporteringstidspunktet 1. september er føremålstenleg 

• om forskrifta gir tilstrekkeleg føreseielegheit for private barnehagar 

• om forskrifta legg til rette for korrekt og oppdatert berekning av tilskot 

• om det er forhold i forskriftsteksten som bør presiserast eller justerast 

Vidare saksgang 

Etter høyringsperioden vil innkomne høyringsfråsegner bli vurderte og oppsummerte av 
administrasjonen. 

Saka er planlagd behandla vidare slik: 

• Levekårsutvalet: vedtak om utsending på høyring 12.10.2026 

• Høyringsfrist: 23.11.2026 

• Kommunestyret: endeleg behandling og vedtak 10.12.2026  

Lokal forskrift må vere vedteken innan 31.12.2026 dersom ho skal gjelde frå 01.01.2027 
og for tilskotsåret 2027.  

Vedlegg 

• Forskrift om rapportering om tal på barn, barna sin alder og avtalt opphaldstid frå 
private barnehagar til Sula kommune 

 


